
Vervate


Rayber Ocalan seba min taybet o. Keda ey 
mi ser o zaf a. Bi serranê derg û dila mi 
derheqê ey de hem perwerde dîyêne hem zî 
dayêne. 

Wextêk fikirkerdişî ra pey mi bire da ke na 
destane binusa. Rojawanê Kurdîstanî de şert 
û şûrtî destdaye nêbî ke ez bi asanî na 
destane binusî labelê mi înat kerd û peynîye 
de temam kerd. 

Hêvî kena ke na destane no babetî de gamêk 
bo.

Azad Ararat  




pistanê Ûweyşe de, domanêko hurdîlek


şewq dayêne dor û verê xo, şewqêko rindek


rêze nêbî verê çiman de, temenşenikek


roştî arde verê çiman, dewêka kane de


Tîje eşte dewe ser, tanî daye zerrîyan


kuçeyî şad bîyêne, dewijan rê roj roşan


domanî ameyî pêser, Rayber bi Ocalan


coş û xiroş arde meydan, wextêko zernên de 




ezo Azad Ararat, nusnena na destane


sey vilika koyan a, sey vilika beybûne


bena derman û çare, heqîqeta Kirdane


gedeyî wanenê, dibistanêka kirdkî de 


dibistane de, xo şinasnayîş, roştî esto


ziwanê dayîke zî, qeçekan rê sey şit o


wazeno bibo roşnvîrêk la hukmat bêbext o


û têser û têbin beno, yew dibistane de 




bi estanekî ya, maye ra musa bi kirdkî


lorî, kilamî, şîrin û şekir bî, deyîrkî


wendegeh de mamoste, çirê musnenê tirkî?


ruhî de bibi bêzar, şikite bi zerrî de


domanan ver de Rayber, beno hêvîya dewe


o Rayber o, adirê azadîye keno we


o yo têgêrayîşan de yo, peroj-peşewe


bale anceno xo ser, şêlig beno matmende 




kênayan de kay keno, rijneno dêsê kanî


binyatêko pêt ronano, gêrneno cuwenî


dûrî ra ewnêna, aya mat mende yew cinî


îlahe kêfweş a û vana “Biko, xo ver de” 


Apo yo cigêrayox, heqîqetî mojneno


cuye û geme de yo, timî bi hêrs radano


sey cîwa yo bitevger, gidî qet nêvindeno


rayîrê newî akeno, mezgê dewijan de




çare de nusîyayo, do dinya fetih kero


o do sey buldozerî, rayîran abikero


rayîrê welatî de, azadîye biqîro


cayê xo qetî kero, zerrîya merdiman de


timî keno weye la na çi boran a wina


timûtim datî ra wena la xalo rê kena


duştê wayîrî de, na xizinîye senîn a


desinde ceza keno, a dewa tarîxî de




ke boranî ano war, lezkanî rûçikneno


xiyanetî rew vîneno, ca de ceza keno


hîna domanîya xo de, prensîbî roneno


beno nîşanê dinya, kaşêko tarîxî de


ke dorûver de marî estê, marê sîyayî


ke înan de vîneno, dişmentî û belayî


coka bêhêzî ver, cîranî keno silayî


qewetî şinasneno, verê dêsê banî de




dewijêko tîtal, mîyane de esta çeke


forsî erzeno dorûver, yew zî vano: “Meke”


Apo vîneno, mîyane ra bestaye çeke


o wext fam keno ke keramet esta hêzî de


belengazîye wenişta, doşa yew kêneke


o zaneno girîng o, ke dest de estbo çeke


wazeno azad kero, doşî de yew manîke


amac keno şerê çekdarî, Kurdîstanî de




kênekan zewecnenê, xaftila danê mêrde


kel û mel gênê, kêneke ra vanê mevinde


rayîrê zewajî de, yew kênaya matmende


o yo rewşe erjneno, binê yew tûyêre de 


analîz keno rewşe, badê gêno qesasî


bi gamanê hurdîlek, roneno qora dêsî


kifş o ano seyyewbînîye, qandê her kesî


Apoyo cengawer, dewa kane Amara de 




kênayê ke pîroz ê, senîn bîyêne bindest?


orteyê keyeyî de, senîn kerdêne derdest?


persî têpey de yenê, ka senîn bigîro dest? 


pey ra cewab dano, dewa kane Amara de 


embazêk lazim bi, ke bigeyro heqîqetî


cigêra û Hesenî reyde rona embaztî


dest pêkerd weş galgale, embaztî bîye qetî


Hesen bi pêra beste, taldeyê yew banî de




gama ke rewşe dî, dapîre bîye hêrsokin


çunke lejê eşîran bi, cuye bibî serdin


Apoyî peygoş kerd, rona binyato asinin


têser û têbin kerd urf û edet, a dewe de 


dor û verê dewe de, ciwîyayîşêko teng


vera dişmenî de bêveng, yewbînî rê asteng


têkewtişo bê mabên de, hêrsî kerdêne veng


apey mendibî dewijî, dewêka kane de




yew Cimo yewo bîn Miho, têv dayêne dewe


merezin bî, merezê xo sawitêne dewe


lejkerdoxî, têser û têbin kerdêne dewe


sey Habîl û Kabîlî bî, dewêka kane de


qure, payedarî kerdêne, vera Apoyî


sêne mojnayêne, pê ya kerdêne qureyî


lejê apeymendeyan, nêwaştêne Apoyî


ganî dersêk bidayêne, dewêka kane de 




Apo sey verênan nêbî, bi plan, bi tevger bi


fikr kerdêne verê verkan, coka serkewte bi


ganî heyf bigirewtêne, coka amade bi


do bikero çalakîyêk, dewêka kane de 


cengawerî winî da piro, bi kîn û hêrsî


Cimo peyser rema, la qet nêvat: “ti çi kes î”?


badê cû zî têpey ameyêne, xeylî persî


yew çalakîya gerîla, dewêka kane de 




maye bi kêf verar viste, maç kerde çare ra


Apoyî xo reynabi, dest û tersê Cimoy ra


ders dayîş weş bi, bi metodanê newîyan ra


êdî Apo sereberz bi, dewêka kane de 


Apo nêçîrvan bi, nêçîr kerdêne mîlçikî


venga qeçekan dayêne, ke bêrê çargamkî


pey ra adir wekerdêne, pewtêne mîlçikî


yew bi yew pare kerdêne, dewêka kane de




bi xo ra dayîşî, yew kome ardêne raste


qijî beşdar bîyêne, bîyêne pêrabeste


rêxistin ronayêne, kome bîyêne pête


no komelêko newe bi, dewêka kane de


kerra de aj dayêne ra pey, bîyêne kewe


dara huşke bigan kerdêne, bîyêne kewe


no bîyayîşêko newe bi, semedê dewe


cuye bîyêne erjaye, dewêka kane de 




melay mojnayêne duayî, badê cû nimaj


ey qijî ardêne pêser û kerdêne nimaj


mela matê ci bîyêne ke kerdêne nimaj


melay vat: “Ti do biperî”, dewêka kane de


Evdillah sey cîwa bi, timûtim gêrayêne


bêvindetiş, nat û wet ra fetelîyayêne


bale antêne, tayinan zî qehirnayêne


êdî qeyd û bend şiknabî, dewêka kane de




rezî mîyan de, xo rê ronabi yew pergale


bi rêk û pêk bi, xo bi xo kerdêne galgale


ge-ge arasîyayêne, dest de yew sûrgule


û rayîrêk û metodêk, desinde ganî bi


engurê tamweş deresaybî, gûşe bi gûşe


perojîye de weş bi, doyê şûşe bi şûşe


bi kardî ke şîl kerdêne, çi weş a zebeşe


pawitiş û raverberdiş, desinde ganî bi




merezî belayî sawitêne, nat û dot ra


bê kede bi, çerexîyayêne naşt û daşt ra


ero maro sîya yo, gêreno qul û dês ra


wina nêvîyartêne, pêrodayîş ganî bi


rezî mîyan de gêreno, têser-têbin keno


Apoyî dî ke têv dano, o merez Osman o


ver bi kede de bêrêz, korfam û nezan o


êdî wextan ra wext bi, dersdayîşêk ganî bi




Apo xaftila perra, gale kerd bi hêrs û kîn


zerrîya Osman visya, çare zî nêdî sewbîn


rezî mîyan de kerdêne, şerêko hemzemîn


lejê di ferasetan de, çareyek ganî bi


sîye têşana û eşt, sîye gina Osman ro


Osmanî zî, verê xo tada ver bi babî ro


babîyî xîret kerd ke sîye megina piro


vera bêxîretîye de, serkewtiş ganî bi




Osmanî rada bi ters ke xo dest ra bireyno


Apoyî da pey ke desinde kerra pira no


Emerî vat: “No şerê birayan o senîn o”?


şerêko yaman de, ci rê serkewtiş ganî bi


maye ke xeleyî ra viraştêne belxurî


dî ke babî û di birayî ameyê têrî


dayêne saqeyanê xo ra seba nê şerî


vatêne: “Ya Star”, ci rê pêameyîş ganî bi




dî ke rewşe şer a, Osman desinde radabi


rezî mîyan de, şerê Emer û Evdellah bi


no tewir, pî û lajî geme de şer besta bi


Apoyî rê, îsyanêko destpêke ganî bi 


ke babî gale kerde, verê ci de nêvindert


yew qeçeko hurdîlek bi, hîna nêbibi xort


pîyê ci emr vîyarnabi, laşe ra bibi qert


îsyano verêne de, pêrodayîş ganî bi 




Apo heredîya, lezkanî şi ver bi dewe


babî hêrsokin, kesî de nêame têlewe


ke restî dewe, kuçeyan de qedîya girwe


pêkewtiş ra pey, bireyêko newe ganî bi 


o binê dara tûyêre de, ke fikirîya


ver çarna keye ser, radayêne lezkanî ya


ke keyberî ra kewt zere, gip-gipa zerrî ya


seba gamanê newîyan, pere zî ganî bi 




babîyê ci keye de, nimitibi yew paçik


nimitibi la Apoy rew dî paço qirmiçik


paçî mîyan ra wedart, pereyî kerdî tunik


seba terkkerdişî, ci rê des lîra ganî bi 


keye ra bi teber ra pey, xo verda gelîye


qîyame ra ancîya, winî zaf hêrsbîyaye


ke rest neqebî, pey de dewe ra ewnîyaye


nika ra pey, şîyayîşêko newe ganî bi 




wexto ke rest tîtikî, ewnîya peyê xo ra


ke dewe dîye, hesirî varayî çiman ra


şîyayîşêko yaman bi, dewa Amara ra


seba ameyoxo azad, asoyêk ganî bi 


temenêkê şenikî de yo, rayîrşîyayîş


asan nîyo, halênê xo ra tena radayîş


rayîran ra, dewan bi tena xo vîyarnayîş


seba cuya cîyaye, şîyayîşêk ganî bi 




çorşme ra gefî estê, baldarî têgêreno 


kutikê harî lawenê, o zî xo paweno


merdimê xerîbî estê la o raver şino


ver bi nedîyarîyan, rîsk girewtiş ganî bi 


xîret kerdişî ra pey, rest rayîrê hîraye


ronişt bi heyecan, pawitêne maşînaye


ke ameye maşîna, dest pêkerd raywanîye


şîyêne Bêrecûk ro, zerrîyêk pêt ganî bi 




asan nêbî cuye, ganî bixebityayêne


tew qeçekîya xo de, rencberîye kerdêne


tim kedkaran mîyan de bi, bîyêne nimûne


cuya rojane de, ereq rokerdiş ganî bi 


deşta zerde sey hingimênî ya, bi xêr û ber


çînayêne xeleyî, kerdêne bi ser û ber


vaşturî dest de, kêfweşî derz nayêne pêser


ge-gane sîye de, arasîyayîş ganî bi 




şewdir rew ra, hewnê şîrinî ra aya bîyêne 


lêlî de şîyêne hêgayan, dest pêkerdêne 


roje mîyan de, şimitêne doyê germine


reyna zî weş bi, çunke têgêrayîş ganî bi 


belxur werîyayêne, werdê sifreyê her roj


bi kome û kominkî, roniştêne her perroj


belxur tamweş bi, pişt zî aznayêne bi yew qoj


wina zî vêrayêne la, hêzêk zî ganî bi 




wexto ke sere wedarna, îsyano yewin ra


dest fîna bi, erjê modernîte des lîra


pê fetelîyayêne, suka şaristanî ra


labelê qezenckerdişê diravan ganî bi


xo verda mîyan, deştêka mezopotamyayî


îlaheyanê kanî, o kerdêne silayî


tey weş girweyayêne, bi ereqê çareyî


seba ciwîyayîşî, xîretkerdiş ganî bi 




lîdyayijan fetelnabi, sûke û bajarî


a roje ra nat, bîbî erjê pêro bazarî


Apo, hêgayan de xebityayêne bi zerrî


ke qezenc kerd diravî, agêrayîş ganî bi 


bi sereberzî reyde , agêra dewa kane


çiçî ke keye ra berd, açarna bi vêşane


nê serebûtî, tim xo rê kerdêne ezmûne


weş kerdêne cuye la şîyayîşêk ganî bi 




dewe de ciwîyayîş, ci rê qîm nêkerdêne


êdî bes bi, ganî dewe bêra ca verdene


tim ver bi vernî, gamê newî bêrê eştene


hewn  û xeyalan rê, rayîr akerdiş ganî bi 


Amara ra vejîya, ro ver bi şaristanî


şîyayîş yaman bi, dinya zî felek û fanî


no hîcretêko qijkek bi, zerrî de zî tanî


ver bi nedîyarîye, şîyayîşêk ganî bi 




ke rest Nîzîpe ra pey, şinasna medenîyet


qayilê ci nêbîyêne la tede ca guret


kanperestî erjnayêne û kerdêne xîret


seba ke, ciwîyayîşêko newe ganî bi 


meydanê kanî de, xal û wareza restî pê


wextanê kanan ra yo, heskerdişêko seypê


dostanîye ronîya, qij û pîlî arde pê


xal û warezayî rê, welatêkê ganî bi 




wendişê dibistanî, vurneno çarenusî?


bêmabên wendêne labelê ne sey her kesî


wendêne la nêbîyêne radestê tu kesî


wendişî reyde, averşîyayîşêk ganî bi 


hamnan û payiz, wextan ra wextê ked dayîşî


şîbî Çukurova, seba pembo çînayîşî


kedkarî, vetêne ereqê girweyayîşî


kede werîyayîne, coka halêk ganî bi 




kermê hamnanî estê, yê mîyanê pemboyî


Roj zî tim veşneno, beno belayê sereyî


Peroj ke beno, şinê daran bin de versîyî


Kedkarê mewsimanîye rê, çare ganî bi 


Evdellah pêt bi, coka yaman girweyayêne


doyê germin-belxurî, rojî vîyarnayêne


kedkarî zî, azarê bindestîye antêne


ê helak bîyêne, coka reyayîş ganî bi 




feqîrîye ra pey, Çukurova ra ders guret


ey seba şêligan, zîyadêr kerdêne xîret


tepîya agêra, xalê xo Silêmanî het


nê çarenûsê kambaxî, vurnayîş ganî bi 


xal wareza ra hêvîdar, bîbi pêra beste


wareza zî xalî de şa bîyêne, her vîste


persî persayêne, babetî eştêne orte


weşgalgale, teraqe ra, sentezêk ganî bi 




xal û warezayî têdest, yewbînî de hemra


restî şaristanê Brahîm, gêrayî suke ra


ardî xo vîr verênî, secde kerdî newe ra


têser û têbin ra, newezayîye ganî bi 


xaloyî o girewt, ver kerd bi yew sînemayî


ê ke kewtî zere ra pey, dest pêkerd yew kayî


zordaran gale kerd, kesêk de şikna sereyî


vera na nêheqîye, vejîyayîş ganî bi 




Evdellah nêvindert, ca de kerde pozberanî


destê xalî girewt û vat: “Ma şirî bireynî”


winî zerya xo pêt kerd, ganî xo biresnaynî


hemrayê heqdaran o, heyfgirewtiş ganî bi 


dibistanê mîyane de, kerdêne weş qalî


badê cû, serê xo de rêz kerdêne xeyalî


wayîrê xeyalê girdî, wedarna melûlî


xo de vîr û bawerî, afernayîş ganî bi 




serê mazêre de, reng dayêne ameyoxî


vatêne ke: “Bena pîlot vurnena nê çerxî”


embazî goşdarite, nê qisayê tarîxî


seba vurnayîşê qederî, pêtî ganî bi 


hênîyêko kanî ra, oyo awe şimeno


hemrayê ci kîşte de, winî weş goşdareno


kerd xo çim a, do şiro leşkertîye biwano


seba felatî, derbeka leşkerî ganî bi 




wazeno bibo general, welatî bireyno


bi no tewir bindestîye rê, çare biwîno


labelê hikumat, tersî ver tedbîran gêno


seba amanco berz, rayîrêko bîn ganî bi 


seba rayîrşîyayîşî, eşt gamêka newî


reste Anqara, paytexta dewleta netewî


paytexta qirker de, bi şadî bîbi yew rêwî


êdî wext bi, ci ra hesab persayîş ganî bi 




dibistanê amadeyî de, oyo wendekar


winî serkewte, girweyeno winî gurekar


hetêk ra cigêrayox, heto bîn ra tim serkar


nê têgêrayîşan reyde, servistiş ganî bi 


yew kompozîsyon nusneno, nano pa nameyê


vano: “Ti qijê min o hîna nêbîyaye yê”


hişê dersdayoxan vindert ke ê mamosta yê


probleman rê, analîzêko newe ganî bi 




ke kompozîsyon dî, fermandaro netewperest


ke mojnayêne dorûver, her kes bîyêne mest


ke vatêne: “Evdellahî nuşto sey senarîst”


zerrîweş bîyêne, çunke moral zî ganî bi 


duştê Anitkabîrî de, ho girewto yew ban


durî ra ewneno ci, vîneno terteleyan


vano: “Gêna qesasê, mîr û şêx û seyîdan”


qandê heyfgirewtişî, vîrêko pêt ganî bi 




Anitkabîrî vîneno, rew-rew ser de şino


Mistoyê Korî ya yeno têrî, ey erjneno


biratîye ra pey, o xencer senî gineno?


piştî şikyayeya la xoverdayîş ganî bi 


cigêrayîşan ra pey, dibistan qedênayîş


Anqara ra, ver bi Ameda kurdan şîyayîş


haletî ruhîye bi, paytextan ra gêrayîş


bi gamanê newîyan a, destpêkek ganî bi 




karmendê tapu kadastro, dest girewt wezîfe


Amedî mîyan de, dîye cuya negatîfe


bîbike wayîrê peymeyan bi, nêkewt dafe


ruh û şexsîyetê xo, seveknayîş ganî bi 


Licêya şîrînok, wareyê xoverdayîşî


o cayê çêran o, yê yewbînî dîyayîşî


dewijan silayî kerd, mojna ciwîyayîşî


nêmekarê bindest rê, piştîdayîş ganî bi 




temsîlkarê dewlete, axa, şêx û sîxurî


pêr û pîya, rona bi pergala zilimkarî


angarya ronîya bi, nalayêne kedkarî


dewlete û elîtan ra, reyayîş ganî bi 


ke dîye kambaxîye, erjna rewşa komelkî


kanperestî giran bî, do bikero serekî


verê verkan, lazimo bivîno tedarikî


seba dest pêkerdişî, bingeyo pêt ganî bi 




tunika xo de, şenik diravî ardî pêser


ke hesna rewşa lajî, maye rusna yew xeber


ci ra waşt, yew fîstano vilikin yew zî kemer


la welat bindest bi, coka reynayîş ganî bi 


maye fikirîyayêne, amacanê qijkek


werrekna biwaştêne ci ra, welato rindek


ca nêkerd waşteko edetî, seba welatek


rayîrê felatî de, fedakarî ganî bi 




o şaristano namdar de, babî bîbi meyman


mîyanê yew baxçe de, roniştêne ser bankan


ey xo reyde ardibî, fêkîyê amedijan


babî rê zebeşe, winî şîl kerdiş ganî bi 


gama ke tam kerd zebeşe, zerrîzîzî reyde


minetdarîya xo zî arde ziwan, desinde


xo rê heq nêdî û pîlîye nêkerd lajî de


la seba babîyî, wefadarî zî ganî bi 




şorişgêr bi, xo û keyeyî ra nêkerd çîyêk


dadîye ra nêherîna, kemer û fîstanêk


çunke o do seba şarî, bikero şorişêk


seba şorişgêrî, têgêrayîşêk ganî bi 


tim doza xo ra bestaye, têkoşerê welat


do birono bingeyo pêt, name pa no felat


do bindestî ra bireyno, Rojawa, Rojhelat


seba kok qilaynayîşî, vagêrêk ganî bi 




eke amac gird bo, cuye zî rêze nêbena


qandê amacanê girdan, sivikîye terna


tim fikirîyeno, tirêm dawa senî bena?


mezg de vewrêsî, fikrêko serkewte ganî bi 


Amed de binyatêk rona, na rey şino Stenbol


wazeno zafêr biwano, rewşe bikero hol


ci rê şans zî lazimo, sihud û şansêko bol


ci rê yeno were, êdî servistiş ganî bi 




wexto ke rest Bakirkoyî, kerdêne karmendî


cuya burjuvazî mîyan de, xo nêkerd vindî


muşahade kerdêne la rastîye xo de dî


vera asîmîlasyonî, pawitiş ganî bi 


Stenbol, yew şaristano kehen û têmîyanek


tede ciwîyenî, merdimê pîlî û qijkek


şorişgêr, faşîst, dînperest kerdêne nîqaşek


ey hetê xo dîyar kerd, êdî pratîk ganî bi 




kurdan û tirkan pîya, kerdêne weş galgale


Mahir Çayanînan, hêrsî ya kerdêne gale


Apî dayêne semînerî, antêne bale


şorişgêranê wextî rê, sentezêk ganî bi 


beno ke wendişî de, estbo yewna keramet


qandê cû keweno îmtihan û keno xîret


vîst serkewteyan mîyan de, cayê xo zî guret


êdî unîversîte de, serkewtiş ganî bi 




seba wendişê berzî, dewlete ra burs girewt


û dewlete ra girewt ra pey, ci rê Roj akewt


bi îmkanê dewlete, duştê ci de bîbi sewt


naye ra wet, binê dewlete kendiş ganî bi 


dest bi hiquq wendişî kerd, Stenbolî mîyan de


tirêm bi hiquq çi beno? Şorişî mîyan de


wendiş avzel bi, mektebê kolonyalîstan de


baxçeyê mektebî de, galgale zî ganî bi 




salonêka germ de, tim berz bîyêne sloganî


erjnayêne tarîx û prosesê Kurdîstanî


ke vatêne: “Mezopotamyayijê zernênî”


Mahir Çayanî ra, bestayîş ganî bi 


uca reyêk zî Evdellah bi, semînerdayox


fikir û zikir de newe bi, o qiseykerdox


qiseker ruhayij, xeylî tîtal û balantox


pêde-pêde, vejîyayîşê raste ganî bi 




ci rê vatêne: “Zîyadêrî qiseyan bike”


ci rê vatêne: zîyadêr vernîyazan bike


ci rê vatêne: mezgan têser û têbin bike


munaqaşayê ke benê, vurnayîş ganî bi 


Evdellah, kewtibi mîyanê têgêrayîşî


o do bivîno, fikranê raverşîyayîşî


do cuyeyêk rono, seba azadî û weşî


Stenbol de, tax, kuçeyan ra gêrayîş ganî bi 




hewt serrî dest pêkerd, cigêrayîşo bêmabên


şaristan bi şaristan, gêrayîşo bêpeyên


narey Stenbol de, şinasneno fikranê zernên


pêardişî ra pey, sentez viraştiş ganî bi 


wextêko yaman, wextê şoriş û şorişgêran


lazimo bêro servistiş, şorişê karkeran


êdî bes bi, zilma burjuva û olîgarkan


û meydanan de, serewedaritiş ganî bi 




dinya de ciwan, roşnvîrî, ha sere wedartî


seypêyî û ciwîyayîşo newe, ha kotî


Tirkîya têmîyankewte ya, kena peyatî


bin destê Amerîka ra, reyayîş ganî bi 


duştîya Amerîka, peymeyê şorişgêrî


vera ci de mucadele, kesî beno serî


femînîstîye zî kenê, nê çalakîkerî


antîemperyalîstî, bindestan rê ganî bi 




Stenbol de wendiş, êdî ci rê qîm nêkerdêne


huqûq de reyayîş, nêameyêne dîyene


narey, mekan û wareyêko bîn gêrayêne


şaristan û têgêrayîşêko bîn, ganî bi 


hey Anqara! şarostano merezin û kambax


her tertele ra pey, kurdî to dest ra kenê ax


merkezî de wendişê sîyasî, beno deyax


coka zanistê sîyasetî wendiş, ganî bi




kuçe û kolanan de, ciwanê wendekarî


şorişê gurekaran rê, kerdêne rayberî


yew zî Apo yo, hemrayê Denîz û Mahirî


êdî têdest û têkîşte, vindertiş ganî bi 


tesadufêk qewimîya, verê balişna de


û xêrek estbi, Alfabeya Sosyalîzmî de


badê cû zî dîn bin kewt, vera sosyalîzmî de


ramitişo biber, bi sosyalîzmî ganî bi 




ke darbe bîye, şorişgêrî eştêne dare


sîxuran rêxistinî, kerdêne pare-pare


meydanê pêrodayîşî, bîbi Kizildere


rêxistinê kontrayan ra, reyayîş ganî bi 


kominîst, sosyalîst, faşîst û miletperestî


wexto galgale kenê, goş nano ser bi qestî


tayê ci dewlete mîyan de, senîn pê restî?


nê hetanê fikrî ra, gumankerdiş ganî bi 




kişîyayî, kişîyayî, serekê ciwanan


badê cû xo eşte vernî, rayberê rayberan


xîret kerd ard pêser, ciwananê zanîngehan


vera faşîstanê qefçil, qîrayîş ganî bi 


vilaveke lezkanî, nuştibi wendekaran


fotografê estareyan, nîyaybî ser milan


çalakîker bi hêrs, înan ra yew zî Ocalan


û serekan rê, wayîrvejîyayîş ganî bi 




dişmenî gale kerde, sey kutikê dirbetî


wendekarî eştî erd, badê cû pê girewtî


Evdellah zî kewt dest, winî kuwayêne pêtî


seba Mahir û Denîz, bedeldayîş ganî bi 


zîndanî-zîndanî, ax ê zîndanê merezî


kam ke dekewt qefesî, halê xo ra nêrazî


verê ra ê êşkencekarê, serdestê xozî


Saygon ra ta Anqara, xoverdayîş ganî bi 




talebe rê zîndan, sey zanîngehê dîyine


yewbînî de galgalekerdiş, hêvî dayêne


serek û mîlîtanî, tim çember roniştêne


terraqe weş bi la vejîyayîş zî ganî bi 


her serebûtêk û bîyayîşêk, ezmûnek o


ganî tim dersgirewtiş bo, netîce û berko


verênan zî şîret kerdêne, vatêne: “Biko,


xo bişinasne”, çunke xozanayîş ganî bi 




dahewt mengê zîndan de, perwerde û semîner


tayê ci teslîm bîbî, tayê ci zî têkoşer


ti vanê raste de, no yo beno yew axir şer


heme şert û şurtan de, ruhberzîye ganî bi 


na çi şaşî û pêşaşîyêka ecêbe ya


xaftila, zîndanî ra desinde veradîya 


zereyê zîndanî, şorişgêrî pêr û pîya


la teberê zîndanî de, gameştiş ganî bi 




ver bi vernî gaman bierzo, gamanê senîn?


zerrî gur û zîz û geş a, sey hêgayo axpîn


nata û daşta ci gêreno ke aso bivîn


cigêrayîş, vînayîş û şîyayîş, ganî bi 


partî û rêxistinî, pêro merediyayî


êdî lazim bi, grûbê ke newe ronîyayî


ganî bi wisarêko Newrozin, seba rayî


wisar û Newroz, newe ra viraştiş ganî bi




bi nimitkî, peyê beran de qalî ronano


heme çîyan ra ver, do Kurdîstanî bireyno


qandê cû, azeb û ciwanan rê hêvî ano


êdî xoser, yew têkoşînêko pêt ganî bi 

